
„იძულებით გადაადგილებულ პირთათვის – დევნილთათვის და სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის საარსებო წყაროებზე ხელმისაწვდომობის უზრუნველყოფის სტრატეგიის განხორციელების 2020-2021 წლების სამოქმედო გეგმის“ დამტკიცების თაობაზე“ საქართველოს მთავრობის 2020 წლის 22 ივნისის N1046 განკარგულებაში ცვლილების შეტანის თაობაზე“ 

საქართველოს მთავრობის განკარგულების პროექტზე

ინფორმაცია სამართლებრივი აქტის პროექტის შესახებ

წარმოდგენილი განკარგულების პროექტი ეხება „იძულებით გადაადგილებულ პირთათვის – დევნილთათვის, სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის და საქართველოში ემიგრაციიდან დაბრუნებული საქართველოს მოქალაქეების რეინტეგრაციის მიზნით საარსებო წყაროებზე ხელმისაწვდომობის უზრუნველყოფის სტრატეგიის“ (შემდგომში - სტრატეგია) განხორციელების 2020-2021 წლების სამოქმედო გეგმაში ცვლილებების შეტანას.

წარმოდგენილი პროექტით არსებულ სამოქმედო გეგმას ემატება ის აქტივობები, რომლის განხორციელებასაც სსიპ - დევნილთა ეკომიგრანტთა და საარსებო წყაროებით უზრუნველყოფის სააგენტო (შემდგომში - სააგენტო)  გეგმავს მიმდინარე წლის განმავლობაში, რაც გულისხმობს საქართველოში დაბრუნებული მიგრანტების რეინტეგრაციის სახელმწიფო პროგრამას და მის კომპონენტებს, რომელიც ეხება დაბრუნებული მიგრანტებისათვის საშემოსავლო პროექტების, სამედიცინო მომსახურების, პროფესიული განვითარების კურსებისა და დროებითი განთავსების მიზნით საცხოვრისის დაფინანსებას.

გარდა დაბრუნებული მიგრანტების კუთხით, ახალი აქტივობების დამატებისა ცვლილება შედის სამოქმედო გეგმაში უკვე არსებულ აქტივობებშიც, კერძოდ:


1. სამოქმედო გეგმის აქტივობა 3.1.-ის, პარტნიორ უწყებების ჩამონათვალს დაემატოს პროფესიული საგანმანათლებლო დაწესებულებები. 

ცვლილების საჭიროება განპირობებულია შემდეგი გარემოებით: სააგენტო ახორციელებს „დევნილთა და ეკომიგრანტთა თვითდასაქმების ხელშეწყობის საგრანტო პროგრამას“, რომლის ფარგლებში, თვითდასაქმების მიზნით, მხარდაჭერას იღებს სახელმწიფო პროფესიული საგანმანათლებლო დაწესებულების, საქართველოს განათლების, მეცნიერების, კულტურისა და სპორტის სამინისტროსა და სსიპ - დასაქმების ხელშეწყობის სახელმწიფო სააგენტოს მოკლევადიანი პროფესიული პროგრამების კურსდამთავრებულები. აღნიშნულის გარდა, 2021 წელს, პროგრამაში მონაწილეობა შეეძლება კერძო პროფესიული სასწავლებლების კურსდამთავრებულებსაც. 

2. სამოქმედო გეგმის აქტივობა 3.2.-ის აქტივობის შედეგის ინდიკატორი 3.2.1. ჩამოყალიბდეს შემდეგი რედაქციით: „საჭიროებები გამოვლენილია; საჭიროებაზე მორგებული საგრანტო პროგრამა შემუშავებულია; დაფინანსებულია 15 შინამეურნეობა.“ გარდა ამისა, ამავე აქტივობის ბიუჯეტი ჩამოყალიბდეს შემდეგი რედაქციით: „2020: 100 000; 2021: 300 000. სახელმწიფო ბიუჯეტის ოდენობა: 400 000.“

ცვლილების საჭიროება განპირობებულია შემდეგი გარემოებით: სააგენტო განსახლებული დევნილებისა და ეკომიგრანტების ინტეგრაციისთვის ახორციელებს პროგრამას, რომლის ფარგლებში, დევნილები და ეკომიგრანტები იღებენ მინი ტრაქტორს, მოტობლოკს, მრავალწლიანი კულტურის ნერგებს, სურსათის პირველადი წარმოება/გადამუშავებისთვის საჭირო ინვენტარს. იქიდან გამომდინარე, რომ აღნიშნულ პროგრამაზე დაინტერესება დიდია, გაიზარდა პროგრამის ბიუჯეტი, შესაბამისად, დაფინანსებულთა რაოდენობა. 

3. სამოქმედო გეგმის აქტივობა 3.3.-ის პარტნიორი უწყების გრაფა ჩამოყალიბდეს შემდეგი რედაქციით: „2020 წელი - საერთაშორისო განვითარების სააგენტოს (USAID) პროექტი „ზრდა საქართველოში“. გარდა ამისა, სახელმწიფო ბიუჯეტის ოდენობა ჩამოყალიბდეს შემდეგი რედაქციით: „300 000.“ ხოლო დონორის ოდენობა: „100 000.“

ცვლილების საჭიროება განპირობებულია შემდეგი გარემოებით: სააგენტომ 2020 წელს განახორციელა სასათბურე მეურნეობების მხარდაჭერის პროგრამა პარტნიორ საერთაშორისო განვითარების სააგენტოს (USAID) პროექტი „ზრდა საქართველოში“-თან ერთად. 2021 წელს, პროექტი „ზრდა საქართველოში“ არ იღებს ახალ პროექტებს. შესაბამისად, მიმდინარე წელს სააგენტო დამოუკიდებლად სახელმწიფო ბიუჯეტიდან გამოყოფილი ასიგნებების ფარგლებში განახორციელებს სასათბურე მეურნეობების მოწყობას. 

4. სამოქმედო გეგმის აქტივობა 3.5.-ის პარტნიორი უწყების გრაფა ჩამოყალიბდეს შემდეგი რედაქციით: „2020 წელი - „მოძრაობა შიმშილის წინააღმდეგ“ (AAH); გერმანიის საერთაშორისო თანამშრომლობის საზოგადოების (GIZ).“ გარდა ამისა, ამავე აქტივობის შესრულების ვადა განისაზღვროს შემდეგი რედაქციით: „2021 წლის IV კვარტალი“. ასევე, აქტივობის ბიუჯეტი ჩამოყალიბდეს  შემდეგი რედაქციით: „2020: 150 000; 2021: 200 000. სახელმწიფო ბიუჯეტის ოდენობა: 300 000”. 

ცვლილების საჭიროება განპირობებულია შემდეგი გარემოებით: სააგენტომ 2020 წელს განახორციელა „მეწარმე სუბიექტების მხარდაჭერის პროგრამა“ პარტნიორებთან „მოძრაობა შიმშილის წინააღმდეგ“ (AAH) და გერმანიის საერთაშორისო თანამშრომლობის საზოგადოება (GIZ)-სთან ერთად. 2021 წელს, სააგენტო აღნიშნულ პროგრამას განახორციელებს დამოუკიდებლად, სახელმწიფო ბიუჯეტიდან გამოყოფილი ასიგნებების ფარგლებში. 

5. სამოქმედო გეგმის აქტივობა 4.2. „მოხალისეების მიერ, საინფორმაციო კამპანიის ფარგლებში, კარდაკარ პრინციპით, დევნილთა და ეკომიგრანტთა ინფორმირებულობა საარსებო წყაროების პროგრამების შესახებ“ -ის შესრულების ვადა ჩამოყალიბდეს შემდეგი რედაქციით: „2020 წელი.“ ამავე აქტივობის ბიუჯეტიდან ამოღებულ იქნეს „2021: 25 000.“

ცვლილების საჭიროება განპირობებულია შემდეგი გარემოებით: მოხალისეების მიერ კარდაკარის პრინციპით საინფორმაციო კამპანია ხორციელდებოდა პარტნიორ საერთაშორისო განვითარების სააგენტოს (USAID) პროექტი „ზრდა საქართველოში“-თან ერთად. ეს უკანასკნელი უზრუნველყოფდა აღნიშნული აქტივობის დაფინანსებას. იქიდან გამომდინარე, რომ პროექტი „ზრდა საქართველოში“ 2021 წელს არ ახორციელებს ახალ პროექტებს, ასევე, ქვეყანაში გავრცელებული პანდემიის მიზეზით, სააგენტო 2021 წელს არ განახორციელებს აღნიშნულ აქტივობას. 

ინფორმაცია ევროკავშირის სამართლებრივი აქტის შესახებ

       პროექტი, დაბრუნებული მიგრანტების რეინტეგრაციის ნაწილში, გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმების“ ფარგლებში დამტკიცებული ასოცირების დღის წესრიგიდან, ასევე საქართველოს მთავრობის 2020 წლის 31 დეკემბრის N555 განკარგულებით დამტკიცებული ასოცირების შეთანხმების განხორციელების 2021 წლის სამოქმედო გეგმით და საქართველო-ევროკავშირის სავიზო დიალოგის ფარგლებში დამტკიცებული სავიზო რეჟიმის ლიბერალიზაციის სამოქმედო გეგმით გათვალისწინებული აქტივობებიდან.


პროექტის მიღებით გამოწვეული საფინანსო-ეკონომიკური შედეგების გაანგარიშება

      სამოქმედო გეგმით გათვალისწინებული ღონისძიებები განხორციელდება საქართველოს კანონმდებლობით დადგენილი წესით, სააგენტოსთვის 2021 წელს გამოყოფილი ასიგნებების ფარგლებში, ასევე, შესაძლოა დონორი ორგანიზაციების ფინანსური მხარდაჭერით. 

შესაბამისად, განკარგულების პროექტის მიღება არ საჭიროებს დამატებითი სახსრების გამოყოფას სახელმწიფო ბიუჯეტიდან.


პროექტის მოსალოდნელი შედეგები

       პროექტი, დაბრუნებული მიგრანტების რეინტეგრაციის ნაწილში, გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმების“ ფარგლებში დამტკიცებული ასოცირების დღის წესრიგიდან, ასევე  ასოცირების შეთანხმების განხორციელების 2021 წლის სამოქმედო გეგმით და საქართველო-ევროკავშირის სავიზო დიალოგის ფარგლებში დამტკიცებული სავიზო რეჟიმის ლიბერალიზაციის სამოქმედო გეგმით გათვალისწინებული აქტივობებიდან.

პროექტის განხორციელების ვადები

     წარმოდგენილი განკარგულების პროექტის მიღების შემთხვევაში, განკარგულების პროექტზე თანდართული სამოქმედო გეგმით გათვალისწინებული აქტივობები განხორციელდება 2021 წლის ბოლომდე.

პროექტის ავტორ(ებ)ი და წარმდგენი

     პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

